Kitabu cha Mhubiri
UTANGULIZI
Jina la kitabu cha Mhubiri limetokana na Septuaginta, yaani tafsiri ya Agano la Kale katika lugha ya Kigiriki au Kiyunani. Watafsiri walichukua jina hilo kutokana na neno la Kiebrania qohelet, yaani jina ambalo mwandishi wa kitabu hicho alilitumia kwa ajili yake binafsi. Maana yake ni Mhubiri au Mwalimu (Mhu 1:1,12).

Ingawa mwandishi hatuambii jina lake, labda alikuwa mwalimu wa hekima aliyejulikana sana Yerusalemu. Baadhi ya mifano yake inaonyesha msimamo wa watu wenye heshima na mali, inayodokeza kwamba wanafunzi wao walitoka katika nyumba zenye hali ya juu (taz.Mhu 5:11-14; 6:1-2; 8:2-3; 10:4). Lakini pia alifundisha watu wa kawaida (Mhu 12:9).
Mtindo wa mafundisho
Kitabu cha Mhubiri siyo masimulizi ya moja kwa moja yanayofululiza katika kitabu chote kuanzia mstari wa kwanza hadi wa mwisho, bali ni kusanyo la baadhi ya mafundisho ya mwalimu, nayo labda yalikusanywa yalivyo karibu na mwisho wa maisha yake. Hata hivyo kila sehemu ya kitabu inahusika na ujumbe mkuu wa kitabu chenyewe. Ujumbe huo unaonyeshwa kirefu katika mafungu mawili ya kwanza, kisha unatajwa na kujadiliwa kwa sehemu au kwa jumla katika mafungu yafuatayo. Ingawa kila sehemu ni funzo la peke yake, kitabu kizima kina ujumla. Mwandishi aliunganisha mafungu yenye masomo yanayofanana.

Sawa sawa na walimu wengine wa hekima ya Kiebrania, mwandishi alitaka kushughulika na mambo ya maisha yanayoonekana kama yanapingana au hayalingani. (Kuhusu mazingira ya maandiko ya hekima kwa ujumla, tazama maelezo yanayotangulia kitabu cha Ayubu). Haridhiki kukubali mafundisho ya mapokeo tu, bali anachunguza matatizo na mambo yasiyoonekana kuwa ya haki na mara nyingine yanafanya maisha kama hayana maana. Lakini mwandishi siyo mtu akataye tamaa haraka. Anamwamini Mungu kweli kweli, na imani hiyo inampa uwezo wa kuelewa maisha.
Maana ya kitabu
Tusisome kitabu cha Mhubiri kana kwamba mwandishi alikuwa kuhani au nabii. Hajaribu kueleza maana ya usuluhishi wala hawaiti watu watubu dhambi zao. Yeye ni mwalimu wa hekima apendaye kuhamasisha watu wa Mungu watambue maana ya maisha anayokusudia Mungu. Mafundisho yake kuhusu maisha yaliyopangwa juu ya msingi wa kuwa Mungu ni Mwumbaji naye ni Mkuu wa mambo yote, yanaweza kujumlishwa ifuatavyo:
Mafanikio na maendeleo yo yote ambayo mtu anaweza kupata maishani mwake yanaonekana kuwa ubatili kwa sababu ya uhakika wa kufa kwake (2:14,18; 6:1-6). Maisha yanaonekana kuwa bure. Lakini katika yote, Mungu anatawala kila jambo kadiri ya makusudi yake (3:1 la, 14; 8:15b). Mwandishi anahangaishwa kwa sababu hawezi kujua makusudi ya Mungu, lakini kamwe hatii mashaka kuwa makusudi hayo yapo (3:11; 8:16-17; 9:1a). Kwa hiyo mwanadamu hastahili kuchunguza mambo ambayo Mungu ameyatunza kama siri yake, lakini anaweza kufurahia yale aliyowapa wanadamu, yaani maisha (3:12-13; 5:18-19).
Mungu ni mkuu kabisa na BWANA atawalaye mambo yote yanayotokea katika maisha ya mwanadamu, ingawa wakati huo huo ni Mwumbaji aliyewapa wanadamu ulimwengu wake. Kwa hiyo mwanadamu   anapaswa   kukubali  mambo yote ambayo Mungu alimkusudia, lakini wakati huo huo atafute kufurahia ulimwengu wa Mungu na matendo yake yote katika ulimwengu huo (2:24; 9:7-10). Lakini furaha hiyo haiwezi kuwa na ubinafsi na bila mipaka, kwa sababu mwanadamu siku zote anapaswa kufanya mambo yake katika hekima wala si katika ujinga, naye atimize matendo mema badala ya maovu (7:5,7-9,19).

MUHTASARI
1:1-4:16       
Ukubali    na    kuyafurahia    maisha uliyopewa na Mungu 

5:1-10:20     
Jaribu  kutumia  vizuri  matatizo  ya maisha 

11:1-12:14    
Uwe   na  msimamo   unaofaa  katika maisha yako
